
DIE soeklig val môre (Vrydag) wêreldwyd op Alzheimersiekte, die slagoffers van dié onomkeerbare, degeneratiewe breinsiekte en die ondersteuningsgroepe vir versorgers.

Hoewel Alzheimers nie geneesbaar is nie, kan die verloop daarvan met die korrekte medikasie vertraag word. 
Die bekendste merkbare eienskappe is: 
· Dat die lyer sy korttermyngeheue verloor, 
· erg vergeetagtig word, 
· artikels wegsteek, 
· verdwaal, 
· persoonlike higiëne verwaarloos, 
· soms aggressief of besluiteloos kan raak en 
· ’n persoonlikheidsverandering kan ondergaan, 
· baie afhanklik van sy huweliksmaat of ander naasbestaande raak en 
· uiteindelik bedlêend kan raak.

Alzheimers is in 1907 deur ’n Duitse spesialis, Alois Alzheimer, gediagnoseer. In 1985 is die Alzheimers Vereniging Suid-Afrika gestig wat met Alzheimers Internasionaal geaffilieer is. Daarna het verskeie streeksverenigings en ondersteuningsgroepe in die provinsies gevolg.

Navorsers in Suid-Afrika is saam met internasionale navorsers op die voorpunt van navorsing oor die siekte sowel as die medikasie.

Alzheimers kan enigeen tref. Alzheimers is, anders as seniliteit, nie ’n siekte wat deur ouderdom veroorsaak word nie, maar ’n siekte waar breinselle doodgaan. Dit is wel ’n demensie wat meestal by ouer mense voorkom.

Die siekte se verloop kan oor 20 jaar strek en wanneer dit waargeneem word, het die lyer dit waarskynlik al reeds ’n paar jaar lank omdat die degenerasie aan die begin stadig kan wees en die begin daarvan nie met sekerheid gediagnoseer kan word nie.

Dié veeleisende siekte stel geweldige eise aan die gesin. Die lyer onthou dikwels nie meer sy huweliksmaat, kinders of ander bekendes nie en sy versorging kan uitputtend wees.

Die lyer mag, alhoewel afhanklik van sy versorgers, aggresief teenoor hulle raak. Die versorger raak self totaal vereensaam omdat vriende en familie dikwels die lyer vermy. Daarom is ’n ondersteuningsgroep vir versorgers waardevol. Daar is heelwat leesstof vir versorgers beskikbaar, maar inrigtingversorging is soms die enigste uitweg vir ’n Alzheimer-lyer as die taak te veel vir die familie raak.

Me. Janette Cunningham is die kontakpersoon van Alzheimers Suid-Afrika in Worcester.

Bel haar by 023 342 5561 vir enige navrae.

